
Nalunaarusiaq aallaavigalugu Naalakkersuisut Inatsisartullu ikiorneqarsinnaajunnaarnertik pissutigalugu 

toquinnarusullutik kissaateqartunut ikiuineq qanoq isumaqarfigineraat, oqallisissiatut siunnersuut: ” 

Toquinnarusuttunik ikiuineq inuiaqatigiittut qanoq isumaqarfigineripput aamma inuunermik 

navianartorsiortitsisumik nappaateqartunut tungiuinissamut suliniutit pillugit inerisaanissamut 

periarfissanik misissueqqissaarnermut suleqatigiissitap nassuiaataa” 

(Inatsisartuni ilaasortaq Jens-Frederik Nielsen, Demokraatit) 

 

Siullermik qujarusuppunga Jens-Frederik Nielsen-ip sapiissuseqarluni oqaluuserisassaq una 

mianernarluinnartoq peqqissaarullungulu oqaluuserisassaq qaqimmangu.  

Siullermik inuiaqatingiinni malinnaasunut politikkerinullu aaliangiisartunut oqaatingerusuppara una 

oqaluuserisassaq amerlasuutingut suli nunatsinni piareersimaffingineqanngittutut 

qisuariarfingineqartarmat. Taamaakkaluartoq oqarusunnarpoq nammineq aaliangikkamik toqunissamik 

aaliangiisinnaaneq katsorsarneqarsinnaanngittumik napparsimasunut taamaallaat atuutissasoq 

demokraatiniik isumaqaratta.  

Tamannalu isumaqarpungut periarfissanngussangaluarpat pittaaquterpassuaqartoq. Qaningisaasunut 

minnerunngitsumillu napparsimasumut. Inuuneq killissiinginnartussanngornerani naleqassuseq 

amerlasoorpassuartingut kalluarneqartartoq isumaqarpungut. Napparsimavimmi ullorpassuarni piffissaq 

kingulleq nukeerulluinnarnissap tungaanut uninngasarneq, kimulluunniit nuannersuunanilu 

alianarluinnartuuvoq. Asasanut ilaquttanullu piffik artornartuulluni, asasaq ilungersortoq amerlasuutingullu 

anniarnermiittoq isingalungu ilaquttanut ullut tamaasa najuulluni isinginnaartuunissamut inuttut 

naleqassusermik innarliisutut demokraatiniik isumaqarfingaarput. Kiammi asasaq anniartoq isingalungu, 

nappaataalu katsorsarneqarsinnaanngittoq nalunangu, allamillu iliuuseqartoqarsinnaanngittoq, 

qanorluunniit napparsimasup kissaatingitingingaluarpangu inuunerup nammineq aaliangikkamik 

ikiorserneqarluni kipinissaa, ullumikkut nunatsinni periarfissaqanngilaq.  

Tamanna ullumikkut 2022-mi eqqartorneqarsinnaanera minnerpaaffimminiippoq, taamaammalluuna 

sapiissuseqarnissarput pingaaruteqartoq eqqartussallungu. Aamma qaningisaasut amerlasuutingut 

meerartaqartarmata kissaatinginaqaaq ilungersorneq napparsimalluni katsorsarneqarsinnaanngittumik 

nukerujussuarlu atorlungu meerannguanik aliasunnermik piffissami sivisuumik atungaqartitserusunnani 

ilungersunassaqaaq. Tamanna kikkunnulluunniit naleqassusermik inuunermik ataqqinartumillu 

inuulluaqqoqatingiinneq tamanik akuersaarneqartoq pisinnaappat taava suna ajorami ikiorserneqarluni 

nammineerluni toquinnarnissamik kissaateqarsinnaanerup ammaannissaa? 

Piffissanngorpoq pimoorullungu uumap oqaluuseriinnarnangu piviusunngornissaanik eqqartuinissarput. 

Nunatsinnimitami ullumikkut qassit misingisarpaat misinginikuuaallu iliuusissaarunneq. Anniarneq 

ullorpassuarni pisoq, aammalu napparsimavingut nunatsinni amerlasuutingut najoruminartuinnaaneq 

ajortut ilisimavarput. Tassami sulisutingut nukissaalatsitsineq pioreersoq nalunngilarput. Aamma 

nakorsaasersuilluarsinnaaneq anniarnaveersaatinillu tunioraalluarsinnaaneq, pitsaanerpaamillu 

atungaqartitsineq killeqaleraangat tamanut kissaatinginanngilluinnartumut killittorqartarpoq. 

Uani pineqartumi artornartumi eqqartussallungu pisariaqartumili assersuusiulaarusuppunga 

ersersinniarlungu pissutsit ilaat qanoq ittuusinnaanerinik. Erseqqissaatingilara assersuusiornerummat 

takorloorsinnaalluarparali amerlasuunik pisiusumik aqqusaarneqarsimassasoq, amerlasuut nunatsinni 

nappaassuarmik kræftimik eqqorneqarlutik toqusarput. Assersuut aallartippoq; ”Ataataasoq 

katsorsarneqarsinnaanngittumik kræftimik napparsimalersimavoq, piffissaq sivisoorsuaq 

katsorsarneqarniarnermi nukik annertooq atoreerlungu paasineqarpoq katsorsarneqarsinnaaneq 

periarfissaajunnaartoq. Ataataasoq marlunnik qitornaqarpoq, asannitserpassuaqarlunilu ilaquttanik. 

Ataataasup kissaatingaa iluunngarluni anniarujussuartarneq pinngittoortikkusullungu namminerisamik 

kissaatingalungu ikiorserneqarluni toquinnarusukkaluarluni. Meeqqaminullu ilaquttaminullu taanna kissaat 

annittuartaraluarpaa. Tamannalu kissaat ilaqutaasunik meeraasunillu paasilluarneqaraluartoq tamanullu 

ajunnginnerpaamik aaqqiissutitut isingineqaraluartoq, aaqqissuussaanerput (Systemerput) pillungu 

tamanna periarfissaanngilluinnarpoq. Meeraasullu ataataminnut erseqqissaasariaqarput kissaatit 

piviusunngorsinnaanngilaq ullussatit kingulliit piffissaq anniarnermi tamatta 

inooqataaffingiinnartariaqarparput. 

Taamaammat Demokraatiniik erseqqissaqqitsingu, nunarsuatsinni piffinni amerlasuuni atuutereersut 

periarfissat pikkoriffingineruniartingit inuup nammineq kiffaanngissuseqarluni toqqaasinnaanera 

ataqqinerusariaqarparput. Aamma periarfissaqartilluta pittanngorsartariaqarparput. 

Oqaluuseriinnarnangulu aamma alloriarfinginissaa piffissanngorpoq. Inuit tamatta inuunitsinni 

ataqqeqquvungut aamma katsorsarneqarsinnaanngittumik napparsimasortangut ataqqinassusilimmik 

ikiorserneqarsinnaanermik kissaataannik ammaassiffinginiartingit. 

Taamatut oqaaseqarluta oqallinnermut pingaarutilimmut ilanngussivungut.  

 

 

 


